
গোৰটো আৰু কাঠখৰি আৰু ঢেকিঠোৰাৰ মাৰটো, উঠা-বহা খোৱা-লোৱাৰ
লগৰে বিৱাহিত জীৱনৰ এটা অপৰিহাৰ্য্য অঙ্গ। কিন্তু সকলো কথাৰে এটা
যুক্তি সঙ্গত সীমা আছে; মাৰ-কিলো যে অসীম ঈশ্বৰৰ লগতে এটা অসীম
পদাৰ্থ এনে নহয়। সহন-শিৰোমণি বসুমতীৰো কেতিয়াবা কেতিয়াবা শিল-
মাটিৰ গা কঁপে। আমাৰ সৰু-সহনীয়া ভদৰীৰ তেজ-মঙহৰ শৰীৰেও থাকি
থাকি অসহ্য় হলে কেতিয়াবা দুটা এটা জিকাৰ মৰাটো কি টান কথা?
কেঁচা খৰিৰ জুই ফুৱাই ফুৱাই নাকৰ পানী আৰু চকুৰ পানীয়ে একে
হোৱা ভদৰীয়ে দুৰ্ভাগ্যবশতঃ আজিও এটা অসঙ্গত আৰু অযুগুত জিকাৰ
মাৰি দিলে!

 শিশুৰাম-অমুকৰ জীয়েক, এই বেলি তিনিপৰীয়ালৈকে ভাত হোৱা
নাই কিয়?

 ভদৰী-মোৰ মূৰটোৰে ভাত ৰান্ধি দিমনেকি? খৰি এডাল
বুলিবলৈ নাই। গেৰেহা কেঁচা খৰি ফুৱাওঁতে ফুৱাওঁতে হাৰাশাস্তি
হৈছো। নুবুজা নেমেলাকৈ দুপ্দুপাই উঠিলেই হল নে কি?

 “বেটী কি বুলিলি?” এই বুলি জমদগ্নি শিশুৰামে, কাৱৈ মাছৰ
তেজ পিবলৈ টোপালি পাৰি পৰি থকা মৈদা খনৰে, ভদৰীৰ পিঠিত
ওপৰা ওপৰিকৈ দোকোব মাৰিলে। তৃতীয় কোব মৰাৰ আগেয়ে ভদৰীৰ
চিয়ঁৰ শুনি লৰি আহি, শিশুৰামৰ বেলেগতীয়া ভায়েক কিনাৰামে পিচ
ফালপৰা “হে হে ককাই কি কৰা |” বুলি শিশুৰামক সাবটমাৰি
থাপমাৰি হাতৰপৰা তেজেৰে ৰাঙলি মৈদাখন কাঢ়ি নিলে।ভদৰী
তেজেৰে টুংৰলি হৈ মুচ্ কচ্ গৈ মাটিত পৰিল।

		 এই পৃষ্ঠাটো শেষবাৰৰ কাৰণে ৮ মে' ২০২৩ তাৰিখে ১৮:৫৮ বজাত সলনি কৰা হৈছিল।
	লিখনিসমূহ ক্ৰিয়েটিভ কমন্স এট্ৰিবিউশ্যন/শ্বেয়াৰ-এলাইক অনুজ্ঞাপত্ৰৰ আওতাভুক্ত;
ইয়াৰ লগত অন্য পদো প্ৰযোজ্য হ’ব পাৰে।
ব্যৱহাৰৰ চৰ্তাৱলীত বিস্তাৰিত ভাবে চাওক।



		গোপনীয়তা নীতি
	ৱিকিউৎসৰ বিষয়ে
	দায়লুপ্তি
	Code of Conduct
	উন্নয়নকাৰী
	পৰিসংখ্যা
	কুকিৰ বিবৃতি
	মোবাইল সংস্কৰণ



		[image: Wikimedia Foundation]
	[image: Powered by MediaWiki]





		

	
 

 

		
		

সীমিত সমলৰ প্ৰস্থ টগ'ল কৰক







